
Сочинениегә бердәм таләпләр

Сочинениенең эчтәлегенә карата:

а) урта мәктәп программасындагы әсәрләрне үзләштергән булу, аларны анализлый һәм бәяли белү;

ә) әдәби әсәрнең төрен, жанрын аера белү, дәлилле итеп үз фикереңне исбатлау;

б) әсәрдәге төп образларны табып, аларның характерлы сыйфатларын, билгеләрен күрсәтә алу, төп һәм ярдәмче конфликтларны аңлату, әсәрнең проблемасын һәм идеясен билгеләү;
в) язучының тормыш һәм иҗат юлын белү, үзенчәлекләрен аңлата алу;

г) әдәби хәрәкәтнең чорларга бүленешен белү, һәр чорның иң  характерлы язучыларын, әсәрләрен белү;

д) әдәбият теориясенә караган иң әһәмиятле төшенчәләрне, аларның билгеләмәләрен белү (әдәби процесс, иҗат методы, сәнгатьчә алым-чаралар, анализ төрләре, язучының стиле, әдәбият, әдәбият һәм чор, шәхес һәм җәмгыять бәйләнешләре);

е) татар әдәбиятында традицияләр һәм яңару процессы, жанрлар үсеше турында гомуми күзаллау;
ж) язуларның иҗатларын, әсәрләрен чагыштырып, уртак һәм аермалы якларын аңлата белү;

җ) аерым әсәрләргә бәяләмә яза белү, аларга үз карашың-мөнәсәбәтең булу;

з) сочинениене ирекле темага язганда да, әдәбият тарихы, аерым иҗат яки әсәрләрдән иркен файдалана белү;

и) эчтәлекнең темага туры килүе.
Сочинениенең композициясенә карата:

а) эчтәлекнең планга туры килүе;
ә) планның аерым пунктлары арасында логик бәйләнеш булу;

Искәрмә. Ирекле темадан башка барлык темаларга план төзү мәҗбүри һәм аның караламада булуы җитә. 

б) төп өлешләрнең пропорциональлеге;

в) эчтәлекнең тулы, эзлекле язылган һәм тәмамланган булуы.

Сочинениенең теленә карата:

а) орфографик һәм синтаксик яктан грамоталы булуы;

ә) стиль бердәмлеге саклану, логик эзлеклелек, фактик ялгышларның булмавы;

б) теленең сәнгатьлелеге (бай һәм образлы булуы).

Сочинениенең тышкы оформлениесенә карата:

а) дөрес почерк, кирәк урында кызыл юл һәм полялар калдыру, юлларны тутырып язу;

Киңәшләр. Язуың танырлык-төшенерлек булсын. Баш хәрефләрне каллиграфия нормаларына туры китереп яз. Тыныш билгеләренең дөрес язылуына игътибар ит. Укучылар аеруча куштырнакларны язуда төгәлсезлек җибәрәләр. Сүзләр арасында зур-зур буш урыннар калдырма. Аерым язылырга тиешле сүзләр арасы да артык якын булмасын. Юлдан юлга күчерү кагыйдәсен сакла. Поляга чыкмаска, хаталар ясамаска тырыш. Караламага язгач, кызыл юлларның дөрес билгеләнүен тикшерергә онытма. Чистага күчергәндә хата китсә, аерым сүз яисә тулы бер юл төшеп калса, ялгышны бер сызык белән генә сызып, танырлык итеп өскә язып куй. Иң мөһиме – бу эш пөхтә эшләнсен, язма эш бозылмасын, пычранмасын.

ә) сочинениенең темасына һәм эчтәлегенә туры килерлек эпиграф сайлау;
Искәрмә. Эпиграф – язманың төп идеясен чагылдырган текст - языла торган темага караган әдәби әсәрдән дә, халык авыз иҗатыннан да алынырга мөмкин. Ул юлның өчтән бер өлеше кадәр эчкә кереп языла, куштырнаклар эченә алынмый. Эпиграфтан соң, җәяләр куймыйча, автор күрсәтелә. Аннан соң нокта куелмый. Эпиграфтан соң, юл калдырмыйча, сочинение языла башлый.

б) план төзүнең орфографик таләпләре үтәлү;

Искәрмә. План төзелгән очракта, ул эпиграфтан соң урнаштырыла. Буш юл калдырылмый. “План” сүзе юл уртасына баш хәрефтән башлап языла. План гади яки катлаулы булырга мөмкин. 
Катлаулы план төзегәндә, рим һәм гарәп цифрлары яисә гарәп цифрлары белән хәрефләр кулланыла. 
Рим һәм гарәп цифрлары куллану очрагы.

Рим цифрларыннан соң нокта куела. Ноктадан соң җөмлә баш хәреф белән языла. Җөмлә ахырында -  ике нокта, гарәп саныннан соң  - җәя куела. Аннан соңгы җөмлә юл хәрефләре белән башлап языла һәм нокталы өтер куела. Соңгы җөмлә нокта белән тәмамлана. Гарәп цифрлары, кызыл юлныкы кебек, эчкәрәк кереп языла.

Гарәп цифрлары һәм хәрефләр куллану очрагы.

Гарәп цифрларыннан соң нокта куела. Ноктадан соң җөмлә баш хәреф белән языла. Җөмлә ахырында -  ике нокта, юл хәрефе белән язылган хәрефтән соң - җәя куела. Аннан соңгы җөмлә юл хәрефләре белән башлап языла һәм нокталы өтер куела. Соңгы җөмлә нокта белән тәмамлана. Хәрефләр, кызыл юлныкы кебек, эчкәрәк кереп языла.

Катлаулы планда рим, гарәп цифрлары һәм хәрефләр куллануга мисал.

Гади планда гарәп цифрлары гына куллану кабул ителгән. Гади пландагы гарәп цифрларыннан һәм алардан соң язылган җөмлә ахырында нокта куела.

в)  өзекләрнең дөрес урнаштырылуы;
Искәрмә. Сочинение эчтәлегендә чәчмә әсәрдән алынган өзекләр куштырнаклар эченә алына. Шигырьдән алынган өзекләр, шигъри формасын үзгәртмичә, дәфтәр битенең уртасына туры килерлек итеп языла һәм куштырнаклар эченә алынмый. Ике очракта да авторы җәя эчендә күрсәтелә. Шигырь юлы язу юлына сыймаса, калган өлеше алдагы юлның азагына туры килерлек итеп языла. 
Сочинениенең күләменә карата:

Югары сыйныф укучысының язма эш күләме 4 – 7 бит булырга тиеш.

